
        
            
                
            
        

    
	Ц. Дамдинсүрэн

	 

	БУХ ГОМБО

	 

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.


БУХ ГОМБО

	 

	Хөдөө нутагт нэг өвгөн малчин байжээ. Тэр нас барахын өмнө хоёр хүүгээ дэргэдээ суулгаж хэлсэн нь:

	— За хүүхэд минь! Аавын чинь бие доройтож байна. Та хоёрт гэрээс болгож хэлэх үг байна. Би энэ шинэ ардын төрийг байгуулах хэрэгт оролцож явсан боловч нас өвгөрөөд хүнд нэмэр болж чадсангүй. Та хоёр аавынхаа хэлсэн үгийг битгий мартаарай! Хүн болж явна гэдэг ганцхан гэдсэндээ хоол олж идэхийн төлөө юм биш шүү. Ганц хар амиа тэжээхийн төлөө хүн төрсөн юм биш. Олон сайхан нөхдийнхөө бүтээж байгаа их хэрэгт яльгүй ч гэсэн нэмэр болж хүн арддаа тус болж яваарай. Үүнийг би их хүү Дорж чамд онцлон захих гэсэн юм. Чи дүүтэйгээ адилгүй ухаантай сэргэлэн, бичиг үсэг мэдэх хүн шүү. Чамайг би бага наснаас чинь гэрийн ажилд зараагүй, сайн хүнд шавь болгож, бичиг үсэг сургасан юм. Тэгсний хүчээр, бид хоёрыг бодвол чи эрдэмтэй хүн болжээ.

	Урьд ноёд түшмэд биднийг мал шиг харанхуй мунхаг байлгаад дураараа дарлаж мөлжиж байсан юм. Ядуу ард бидний дотор, бичиг мэдэх чадвартай хүн ховор учраас тэдний өөдөөс ган гэж дуугарч чадахгүй явлаа. Нэг сайхан бичиг хийгээд ноёд түшмэдийн муу муухайг бичээд заргалдах сан гэж санахад бидний дотор бичиг мэдэх хүн ховор болохоор, даанч гар мухар байдаг юм. 

	Одоо бид ноёдын дарлалаас мултарлаа. Жаргалтай сайхан цаг боллоо. Гэвч бичигтэй чадвартай хүн их хэрэг болно шүү. Олон сайхан нөхдөдөө, ард олондоо түшиг болж, тус болж явахыг их хичээгээрэй. Ай даа хүү минь хичээгээрэй! Чамд үүнийг захих гэсэн юм. Чи баахан хөнгөн хуумгай хүн дээ. Юмыг сайн бодож хаширлаж яв.

	Миний бага хүү Гомбо чи, аавтайгаа адилхан “А” үсгийн толгой танихгүй хүн болжээ. Энэ чиний буруу биш, миний буруу. Чамайг ном сурах авьяасгүй шиг болохоор би мал хариулгаж зарж байгаад ийм болголоо. Мал хариулж байгаад ч олонд тус хүргэж болох юм. Онон голд нутагтай, Тавнай гэж миний нэг сайн нөхөр бий. Тэр их хашир малчин хүн. Тэр нэг л тустай ажил хийж байгаа гэж надад ярьж байсан, чи түүнтэй очиж танилцвал зүгээр юм.

	Чи яльгүй ч гэсэн олондоо тустай юм хийхийг бодож яваарай даа. Чи хүнд тустай юм хийж чадахгүй бол хүнд хортой юм бүү хийгээрэй!

	Та хоёр бие биеэ сайн мэдэж яв! Ялангуяа Дорж чи, муу дүүгээ мэдэж харж яваарай. Энэ их дуугүй зөрүүд хүн шүү. Юу хийж байгаа нь харагдахаас биш, юу бодож байгаа нь ердөө мэдэгддэггүй хүн юм. Гэвч энэ, муу юм боддоггүй байхаа. Дүү чинь, муу ч гэсэн ахынхаа нэрийг арай хөөдөхгүй байх. За хүүхэд минь сайн сайхан яваарай гэж хэлээд удалгүй нас баржээ.

	 

	* * *

	 

	За түүнээс хойш, дүү Гомбо нь хөдөө газар малаа маллаад амьдарч явжээ. Ах Дорж нь улсын албыг хаагаад гарчээ. Эцэг минь “Олондоо тустай юм бүтээ” гэсэн гэж бодоод улсын албыг их л шударга сайн хааж явжээ. Түшмэл ч болж, дарга ч болж үзжээ. Олны хэргийг бүтээхийн хамт бас хувийн хэргийг мартсангүй. Мөн ч нэг, дөрвөн цагийн сэлгэж өмсөх хувцастай болж хэдэн чемодан юмтай болжээ. Дорж, дандаа торго дурдан өмсдөг ганган хээнцэр учраас “Торгон Дорж” гэж хоч нэртэй болж, ийм нэр олсондоо Дорж их бахдаж бардаж явдаг байна.

	Дорж нэг жил “Нутагтаа харъя байз, муу дүүгээ нэг эргэе” гэж бодоод амралтын чөлөөгөөр нутагтаа харьж гэнэ. Харих замдаа нутгийнхаа нэг айлд буугаад цай ууж суутал, гэрийн сүүдэрт хоёр хүн шивнэлдэн ярьж байна. Нэг нь асууж:

	— Энэ торгон дээлтэй хар хүн хэн гээч вэ? гэхэд нөгөөх нь

	— Энэ чинь, манай нутгийн хүн гэнэ. Манайхны өнөөх Бухын ах юм гэнэ.

	— Энэ Бухын ах юм гэж үү? Манайхны Гомбын ах гэж үү? гэж эргэлзэн асуусанд:

	— Тийм гэнээ! Бух Гомбын бүр төрсөн ах нь торгон Дорж гэдэг хүн гэнээ.

	— Ай мэдэхгүй, Бухын ахыг ийм ганган гуалиг эр юм гэхэд би итгэхгүй юм. Үгүй яаж мэдэх вэ дээ. Шавар алт хоёр нэг дор байдаг юм болохоор, дүү нь бух, ах нь бурхан шиг ч байж болох юм даа гэж байж.

	Энэ хоёрын ярихыг торгон Дорж дуулаад дотроо бодож дээ: “Намайг ганган эр бурхан шиг хүн гэж байна шүү. Хөдөөгийн юм мэдэхгүй харанхуй ардууд, хамаг сайн сайхан юмаа, сэтгэлдээ тохирсон юмаа бурхан тэнгэрээр зүйрлэж хэлэлцэх юм даа, хөөрхий” гэж бодоод өврөөсөө толь гаргаж царайгаа харвал халимаг үс гялтганаж, цайвар шар царай нь нарны гэрэлд туяарч байна. Амнаас нь бас алтан шүд цухалзаж харагдав. “Би эмэгтэй хүн байсан бол мөн олон амьтны сэтгэлийг шаналгах хүүхэн байна даа” гэж бодоод инээх гэтэл сэтгэлд нь гэнэт нэг бөөн хар юм ороод ирэв. Бурхан шиг ахад бух шиг дүү заяасан нь санагдаад ирэв. Үгүй, бас золиг шиг юм байна даа. Өнөөх тэнэг гайхал, одоо бух Гомбо хочтой болоо шив дээ. Намайг торгон Дорж гэхээ больж, бухын ах гэж нэрлэх болно доо. Ингэж бодохтой зэрэг сэтгэл нь харанхуйлж арай л ухаан нь балартаж унасангүй. Баахан тонгойж суугаад, хүйтэн юм балгаж байж дотроо жаахан онгойлгож гэнэ.

	“Нутагтаа юунд ч ирлээ” гэж торгон Дорж их гашуудсан боловч одоо нэгтээ нутагтаа ирсэн болохоор аргагүй дүүгийндээ очиж гэнэ. Дүү Гомбо нь эхнэр хүүхэдтэйгээ “Ах ирлээ, ах ирлээ” гэж их баярлаж угтаж их хүндэлж байна.

	Дорж, дүүгийндээ хэд хонох завсар, хуучин танил хүмүүстэй уулзаж ярьж, дүү Гомбын байдлыг сайн мэдэж авч дээ. Дүү Гомбо нь хэдэн малаа маллаад хүнд их илүүчлэх юмгүй ч гэсэн, хүнээс гуйх юмгүй айл болж, аж төрөөд явж л байгаа юм байна.

	Гэвч Гомбыг зүгээр Гомбо гэж хүн ердөө нэрлэдэггүй, бух Гомбо буюу бух гэж нэрлэх болсон байжээ. Тэгээд торгон Доржийн сайн алдрыг мэдэхгүй залуус Доржийг бухын ах гэж нэрлэж байлаа. Дорж үүнээс их л зэвүүцэн жигшиж байж гэнэ.

	За тэгээд Гомбын бух цолтой болсон нь их учиртай юм байж. Гомбо аравхан үнээтэй атлаа арван таван бухтай юм. Эр бяруугаа ердөө засаж хөнгөлөх гэж байдаггүй хүн байжээ. Тэгээд үхэр шар байхгүй болохоор яах вэ, мал мах бэлтгэл болохоор үнээгээ хоршоонд тушааж өгдөг байжээ. Ингэж хээлтэгч малыг мах бэлтгэлд өгөх нь малын тоог цаашид өсгөхөд их хортой хэрэг тул дарга Хайдав, Гомбод “Үнээгээ ингэж үрэгдүүлж болохгүй, харин бух чинь дэндүү олдож байна” гэж ухуулан хэлсэнд бух Гомбо үгийг авахгүй, харин баахан уурлаж:

	— Та нар яагаад миний хэдэн бухыг дандаа ад үзэж байдаг юм? Бух чинь мал биш юм уу? гэж их хөшүүн үг хэлээд гараад явчихжээ.

	Гомбын аж төрөх нь хүнээс хачин тул түүний тухай нутгийн ардууд элдвийн юм ярьдаг, зарим нь элэглэж хочилдог болжээ. Гомбын хачин явдлын зарим нэгийг хэлэхэд ийм байна.

	Нэг хавар шуурга шуурч мал бэлчээргүйдэж зутарч ирсэнд Гомбо зун хадаж бэлтгэсэн нэлээд өвсөөрөө олон тарган бухаа тэжээсээр, бусад ядарсан малдаа өвс өгөхгүй байсаар байгаад арваад хонь, нэг үнээгээ турааж үхүүлсэн байна.

	Бас нэг жил, Гомбо үнээ хээлтэх үеэр Донойн хоёр бухыг гаднаа барьж уяад тэдний үхэрт өөрийнхөө бухыг дуугүйхэн нийлүүлж байсан нь мэдэгдэж их яриа гарсан юм.

	Бас Даржаагийн нэг бухад шинэ сайхан тохмоороо хөг хийж зүүгээд тавьчихсан нь илэрсэн юм. Ингэж бусдын бухыг барьж уях, хөг зүүх зэргийн хачин ажлыг их хийдэг хүн юм.

	— Чи яаж юу хийж байгаа нь энэ вэ? гэж Гомбоос асуухад гөлийгөөд нэг ч үг хэлдэггүй юм байж. Ер нь Гомбо хүнтэй бараг ярьдаггүй хүн юм. Арваад хоногийн хугацаагаар аймгийн төв рүү мал туухаар эхнэртээ хэлэлгүй яваад өгсөн юм. Тэгээд эхнэр нь нөхрөө эрж сураглаж явсан гэдэг.

	Бас нэг зун, Гомбын бухууд, ард Намдагийн нэг бухыг мөргөсөөр байгаад улаан сугаар нь сүлбэж алчихжээ. Намдаг Гомбоос бухаа хэдэн удаа нэхсэн боловч Гомбо төлж өгөхгүй удаашруулаад байж. Тэгэхэд Намдаг омогтой түрэмгий хүн тул дур мэдэж Гомбын нэг бухыг хөөж аваачаад алж идэх гэж байхад Гомбо очоод гуйж байгаад Намдагт, унаж явсан нэг сайхан үрээгээ өгчхөөд бухаа хөтөлж эмээлээ явган үүрч харьж ирсэн юм. Эмээлээ бухдаа тохвол үс нь халцрах магадгүй гэж өөрөө үүрч харьсан гэж хүн ярих юм.

	Гомбын энэ хачин явдлыг хавь ойрын хүн хачирхан ярьсаар Гомбыг шоолж нэгэн дуу гаргасан байна. Түүний үг нь:

	

	Бул чулуун Гомбо

	Бух унасан Чойжоо

	Хожуул модон Гомбо

	Хоёр хөлтэй бух!

	 

	Энэ дууг ойр хавийн саваагүй залуучууд дуулдаг болжээ. Торгон Дорж энэ дууг сонсоод учиргүй уурлаж шатах шахаж гэнэ. Дүүдээ уурлаж хэдэн удаа загнасан ба нэг удаа жаахан зодож ч үзэж. Гомбо ахынхаа өөдөөс хэрэлдэж ноцолдохгүй боловч үгийг нь сонсож засрах байдал огт үзэгдэхгүй байж. Торгон Дорж хүчээр болохгүй бол эвээр оролдъё гэж бодоод дүүтэйгээ хоёулхан сууж байгаад аятайхан сургаж хэлж дээ.

	— Чи бид хоёр эцэг эхээс хойш ооны хоёр эвэр шиг хоёулхан үлдлээ шүү дээ. Чи миний үгийг дуулахгүй юм бол хэний үгийг дуулах вэ. Би чамд хэлэхгүй юм бол хэн чамд хэлэх вэ. Ах чинь олон хүний хүүтэй нөхөрлөж үзлээ. Тэгэхэд чам шиг ийм хачин хүнийг ердөө үзээгүй. Чи сайн ч биш, муу ч биш, зүгээр нэг хачин хүн юм. (Гомбо: Аа, оо— гээд гэнэтхэн хүнгэнэтэл дуугарав). Хачин ч гэхэд бас хачин биш, ердөө сайн хүн байгаа юм гээд ах нь үгээ зөөлрүүлэв. Ганцхан чиний энэ олон бух чинь, чи бид хоёрын нэрийг хугалж байна. Чамайг бух Гомбо гэж хүн бүр нэрлэж байна шүү. Чи үүнийг мэддэг биз дээ. Чиний тухай бас нэг муухай дуу байна. Чамайг “Хожуул модон Гомбо, хоёр хөлтэй бух” ч гэх шиг. Бас юу гэнэ вэ? Бух унасан Чойжоо ч гэх шиг, Чойжоо гэж нэг бух унасан бурхан байдаг шүү дээ. Гэхдээ чамайг бурхан гэж магтаж байгаа юм биш, түүний унасан бух шиг гэж дооглож байгаа юм шүү тэнэг минь.

	Энэ дууг дуулахтай зэрэг миний үстэй толгой арзайх шиг болоод явчих юм. Би улаан нүүрээ хийх газраа олж ядах юм дүү минь. Эр бяруу бүрээр бух тавиад байж яаж болох вэ дээ. Ихэнхийг нь хөнгөлж засаж, эр үхэр болгож байх хэрэгтэй. Тэгээд том шар болохоор нь хөллөж аргал ус авч, заримыг нь хоршоонд өгч байвал болно. Танайх хөллөх шаргүй болоод морин тэргээр аргал ус авч байх юм. Энэ чинь хачин байна шүү. Хүн чинь морио унадаг, үхрээ хөллөдөг байх юм.

	За одоо чи энэ олон бухаа нэг аргыг нь ол (Гомбо: Аа, оо гэж хэлээд санаа алдав). Хөнгөлж засаад хоршооны мах бэлтгэлд өгчихвөл болно. Чи битгий босох гэж өндөлзөөд бай! Хүн авдаг юм бол худалд! Энэ олон догшин бухыг хэн ч авна гэж дээ гэхэд Гомбо гэнэтхэн сүүрс алдаж хэлэв:

	— Авна аа авна. Алаад идчихвэл яана? гээд уйлах гэж байгаа юм шиг нүүрээ үрчийлгэв. Уурлах гэж байгаа юм шиг нүдээ анийлгав.

	Торгон Дорж дуугаа баахан чангаруулж хэлсэн нь:

	— Алаад идвэл идэг! Чиний бух чинь мал шүү дээ. Чи бухаа хайрласаар байгаад, өөрийнхөө нэрийг гутааж эцгийнхээ нэрийг гутааж, бас ахынхаа нэрийг гутааж байна. Намайг одоо хүн бүр бухын ах гэж нэрлэж байна. Чи нэрээ хайрлахгүй бол би нэрээ хайрлана. “Нэр хугарахаар яс хугар” гэж хуучин үг байдаг. Чи бух нэртэй, би бухын ах нэртэй, ингэж амьд яваад яах вэ. Чи бүр хариугүй усан тэнэг хүн биш шүү. Чи өөрөө бод. Эцэг минь, бид хоёрт юу гэж хэллээ? Чамайг ахынхаа нэрийг хөөдөхгүй хүн гэж хэлсэн. Тэгээд одоо юу болж байна. Эцэг минь бас биднийг бусдад тус хийж чадахгүй бол хор бүү хийгээрэй гэж хэлсэн шүү. Тэгээд чи ямар тусгүй хэргийг хийж байна? Чи энэ бухуудаараа их сайхан юм болгоно гэж хэлдэг чинь дэмий хэрэг! Чи хүнд тус хүргэх байтугай, хүнд их хор хүргэж байна! Чиний бухууд яаж байна? Эмгэн Должингийн зэлийг тасалсан байна. Хуяг гуайн тэрэгний арлыг хуга мөргөсөн байна. Чи тэр арлыг төлж өгөөгүй боловч үг яриа гарч байсан байна. Жадамбын нэг үнээг нь чиний тарлан бух бяц дарсан байна. Жадамба номхон хүн болоод дуугүй өнгөрчээ. Намдагийн нэг бухыг чиний бух сүлбэж алаад, чи мориор төлсөн байна. Даржаагийн гэрийн ханыг чиний бух эвдсэн гэнэ билээ. Чиний бусдад хүргэж байгаа тус энэ үү? Хамаг амьтанд чи хор хүргэж байна Гомбо гэнэт босож:

	— Би гарлаа бухаа харалгүй болохгүй гэв Дорж: 

	— Чи байз. гэж Гомбын ханцуй дээрээс барьж суулгаад хэлэв:

	— Буурал эцгийнхээ гэрээсийг ингэж бузар муухайгаар эвдэж яаж болох вэ! Хамаг амьтан чиний бухыг ад үзэж байна. Удаа дараагийн багийн дарга нар “Энэ бух хэрэггүй” гэж чамд олон удаа хэлсэн гэнэ.

	Сумын дотор бухын тоо хүрэлцэхгүй, үнээ сувайрч байгаа бол нэг зүй байна. Гэтэл ийм биш байна. Сумын дотор бухын тоо хүрэлцээтэй учраас үнээ сувайрахаа больсон гэнэ. Ийм байхад чи ийм олон бухаар яах нь вэ. Айл бүр нэг хоёр бухтай байна. Чам шиг арван үнээтэй, арван таван бухтай айл хаана ч байхгүй. Чиний олон бух чамд сохор зоосны ч ашиггүй, харин гарз төлбөрт унагаж байна. Чи дуугүй гөлийгөөд суух хэрэггүй. Аа, оо гэдэг чинь юу гэсэн үг юм бэ? Чамд хүн үг хэлж байна шүү. Чи олон бухаа өвлийн эхээр алж ид, худалд! Надад ч хүртэл нэг тарган бухаа алаад аянчнаар явуулбал бас илүүдэхгүй. Гэтэл Гомбо гэнэтхэн:

	— Ай, аа, оо! гэж хашхирав. Тэгээд Гомбо булуу яс үмхэх гэж байгаа юм шиг амаа их ангайж

	— Аа, аа ! Боль л доо боль! Миний бухыг алж идэх нь үү?

	— Алж идэхэд яадаг юм гэж ах нь уурлаж хэлэв.

	— Алаад идэхэд цус гарах юм. Амьд байвал сүү гарах юм.

	— Үгүй чи яасан тэнэг амьтан бэ? Чи бухаа саадаг юм уу, үнээгээ саадаг юм уу? Ер нь чамтай ярих хэрэг алга! Бух нэртээ таарсан золиг байна даа. Чи миний үгэнд орохгүй болохоор чи намайг ахаа гэж санахгүй байна. Ийм дүүтэй байснаас чухам, өнчин хайлаас шиг ганцаараа байсан нь дээр! Би чамтай ах дүү болж төрсөндөө ичиж байна. За би өнөөдрөөс хойш чамайг дүүгээ гэж үзэхгүй. Чамтай уулзана гэж дахиад би ирэх ч үгүй байхаа гэж хэлээд Гомбод “Сайн сууж байгаарай” ч гэж хэлэлгүй мордоод явчихжээ.

	Торгон Дорж хотод очиж албаа хаагаад цалингаа аваад торго дурдангаа өмсөөд, торгон Дорж нэрээ алдалгүй хадгалаад явжээ. Тэгээд нэлээд жил өнгөрч гэнэ. Цаг ч их өөрчлөгдөж гэнэ. Доржийн амьдралд ч бас хувиралт орсон юм байх...

	Нэг намар Гомбын нутагт сум багийн хувьсгалт уралдааныг дүгнэх, төлөвлөгөөт ажлын гүйцэтгэлийг шалгах болж суман дээр олон хүн цуглаад хуралдаж байжээ. Сумын даргыг үг хэлж дөнгөж дуусахтай зэрэг хажуугаас нь хөх торгон дээлтэй, үлбэгэр зэвхий царайтай, туранхай хүн босож шүүмжлэл тавьж эхлэв. Энэ бол торгон Дорж мөн байна. Түүний хэлсэн нь: 

	— Би бух Гомбын ах бурхан Дорж. Үгүй, бурхан Дорж биш, торгон Дорж гэдэг байна. Та нарын зарим нь намайг танихгүй байж мэднэ. Тэгээд би нэрээ хэлж байна. Надад хэлэх үг их байна. Намайг бух Гомбо шиг тэнэг юм гэж та нар битгий бодоорой! гэв. 

	Олны дундаас Хуягийн эхнэр Дулмаа гэдэг настай авгай босож хэлэв:

	— Дорж чи юу ярьж байгаа юм? Олны дунд муу дүүгийнхээ тэнэг мунхагт нь хүрдэг чинь зөв үү хөө? Тэнэгтээ тэр чинь яасан юм? Гомбо чинь, дуугүй гөжүүн болохоос биш, их ухаантай сайн хүн байгаа юм гээд цааш нь хэлэх гэтэл торгон Дорж үгийг тасалж:

	— Аа та Гомбыг ухаантай, Доржийг тэнэг гэж хэлэх гэж байна уу? Улс намайг олон жил ажил хийлгэхдээ тэнэг гээгүй юм! Та надтай маргах санаатай байна уу? — гэхэд сумын дарга хэлэв:

	— Бид нар Дорж гуайн цэцэн тэнэгийг шалгах гэж хуралдаагүй шүү дээ Дорж бас чанга дуугаар хэлсэн нь:

	— Би улсын албыг олон жил хаасан хүн. Сумын ажлыг ярих хурал дээр хэдэн үг хэлж болно байгаа гэж санаж байна. Сумын дарга: 

	— За уралдааны тухай юм бол хэлж болно гэв. Хуралдагсад шуугихаа болив. Дорж хэлэв:

	— Аа би уралдааны тухай ярина. Гэхдээ үгэнд эх гэж байдаг юм. Номд оршил байдаг юм. Уралдаанд түрүүлнэ гэдэг яах аргагүй сайхан хэрэг юм, ард түмэнд үнэнчээр зүтгээд би алтан мөнгөн хоёр медалийг улсаас авсан юм. Энэ юуны гэрч вэ? Миний сайн ажил хийсний гэрч. Аав минь “Ард олонд тус бол” гэж захисан юм гээд шүлсээ савируулав. Тэр гэрээсийн ёсоор би хорин жил өдөрт нь хоолгүй шөнөд нь нойргүй зүтгэж явлаа. Хуралдагсдын дотроос нэг хүн:

	— Цалингаа архи торго хоёроос өгчхөөд хоол авч чадахгүй байгаа юу? гэж асуув.

	— Цалин чинь улсын хишиг! Архи авсан ч миний дур, торго авсан ч миний дур! Олон жил хатуу хүнд алба хааж яваад бие муутай болж архи ууж чадахгүй болсоон, миний мэдрэл ч муу, ходоод ч муу боллоо.

	— Доктороор эмчлүүлэхгүй яагаа вэ?

	— Аа яршиг! Докторт очихлоор хоол унд, рашаан ус, амралт энэ тэр гээд нэг л олон юм хэлдэг юм. Тэгж явах зав хаа байсан юм. Би биеэ хайрлахгүй явлаа. Би амь бие, амьсгал санаагаа цөмийг та нарын төлөө зориулж яваад л одоо биегүй боллоо доо. — Сумын даргаас:

	— Бид нар Дорж гуайн ходоодыг эмнэх гэж цуглаагүй, уралдааны ажлын дүнг хэлэлцэх гэж цугласан юм сан. Дорж та яагаад биеэ аятайхан авч явж чаддаггүй юм бэ? Ядарвал амралт байна. Өвдвөл эмнэлэг байна. Ийм сайхан цагт биеэ арчилж чадахгүй өвчтэй болоод хөдөөгийн ард бидэнд үнэрхэж тунирхаад яах вэ? Ард бидэнд тус бол гэсэн аавынхаа гэрээсээр та юу хийсэн бэ? Архи ууж ажлаа тасалсан юм гэнэ билээ. Та бас сангийн аж ахуйн хариуцлагатай ажилчин байхдаа сайн угсааны олон эр хургыг хөнгөлж засаад буруудаж ажлаасаа халагдсан юм гэнэ билээ гэсэнд Дорж бас хэлэв: 

	— Тэр чинь учиртай юм. Сайн угсааны ч гэсэн, тэр сангийн аж ахуйд хэрэггүй илүүдсэн эр хургыг зассан юм. Засалгүй яах вэ? Эр хурга бүрээр хуц тавиад байвал одоо дүүгийнхээ хойноос орж, торгон Дорж чинь хуц Дорж гэж хочтой болно. Дүү нь бух, ах нь хуц гэж нэртэй болбол бүр харлалаа!

	Олон хүн “ха, ха” гэж инээлдэв.

	Сумын дарга хэлэв:

	— Аа та хоч олохоос айж тэр олон хургыг хөнгөлсөн юм бий. Их муухай хэрэг байна даа. Та ийм муухай ажил хийгээд бас гэмшихгүй. Гомбынд ирээд дураараа туйлж архи ууж агсам тавьж хурал үймүүлж явдаг чинь буруу даа. Дүүгийнхээ малыг маллалцаж нэмэр болж биеэ эрүүл болгохыг бодвол дээр байхаа. Дорж эсэргүүцэж үг хэлэх гэтэл, Доржийн эцгийн найз нөхөр Балжир өвгөн тэсэлгүй босож хэлэв:

	— Дорж минь чи дэндэж байна. Биеэ засаж ав. Манай нутгаас хот орсон багачуудын дотор чам шиг ийм хөгийн явдалтай хүн алга. Өвгөн Шагдарын хүүг харахгүй юу чи. Нэртэй эмч болоод сохор хүнд хараа оруулдаг байна. Жадамбын дүүг ч аваад үзэхгүй юу? Тэр чамтай хамт хот орсон хүн дээ. Одоо тэр эрдэмтэй их дарга болоод сонин сэтгүүлд олон сайхан юм бичиж байх юм. Нутагтаа амралтаар ирээд бидэнд их сургаалтай юм ярьж өгдөг. Чи тэрнээс жишээ авахаа яав! Чамайг ийм хүн болно гэж бид бодоогүй юм. За одоо чи хойд гэрт очиж амар! Доржийг Цэнд та нар түшээд яв! гэсэнд хоёр залуу хүн Доржийг өргөх чирэх хоёрын хоорондуур аваачаад нэг гэрт оруулав. Тэндээс “Олон жил алба хаасан, хоёр алтан медаль авсан” гэж Доржийн хашхирах дуулдаж байв.

	 

	Аймгийн намын хорооны төлөөлөгч Сандаг гэдэг залуувтар хүн босож хэлэв:

	— За нөхөд өө! Хурлын ажлаа үргэлжлүүлье. Би танай сумын тавдугаар багийн тухай ярих гэж байна. Тавдугаар багийн ардууд тушаах сүүний төлөвлөгөөг зургаадугаар сарын эцсээр давуулан биелүүлсэн байна. Бусад багууд жишээлбэл: есдүгээр баг, наймдугаар сарын дундуур болоход сүүний төлөвлөгөөг дөнгөж биелүүлсэн байна. Үүний шалтгаан нь юу вэ? Тавдугаар багийн ардууд шударга зүтгэлтэй, есдүгээр багийн ардууд хашин хойрго юм уу гэвэл тийм биш байна. Үүний шалтгаан нь үнээний чанараас болж байна. Танай сумын есдүгээр багийн айлын үнээ дундыг баримтлахад өдөрт гурав дөрвөн литр сүү өгдөг байна. Гэтэл тавдугаар багийн ардын үнээ дундыг баримтлахад өдөрт таван литр сүү саалгадаг байна. Өдөрт найм буюу арван литр сүү саалгадаг үнээ ч байна. Тавдугаар багийн Цагаанчулуугаар нутагладаг айлын үнээнүүд гойд их сүүтэй байхад Бүрдээр нутагладаг айлын үнээ сүүгээр дутуу байна. Энэ яагаад ийм байна? Цагаанчулуутад Гомбын гэдэг малчин айл нутагладаг. Гомбыг зарим хүн олон эмнэг догшин бухтай гэж ад үздэг, бух Гомбо гэж хочилдог зэмлэдэг байна (цуглагсад инээлдэв). Та нар инээх юмгүй. Нутгийн малчин ардын над тайлбарлаж ярьснаар болбол Гомбын ачаар энэ нутгийн үхрийн үүлдэр сайжирч, сүү нэмэгдсэн байна. Мах нь ч бас арвин болжээ. Ийм ашигтай сайн талыг ойлгож мэдээд түүнийг дэмжиж байгаа хүн бас байна. Хуягийн Дулам Гомбын бухын төл сүүтэй үнээ болдог гэж байна. Эрдэнэ, Жадамба нарын зэрэг нэлээд айл өөрийн муу чанарын бухыг хэдийн үгүй хийгээд үнээ хээлтэх үеэр Гомбын ойр нутаглаж байгаад үнээгээ хээл авхуулдаг байв. Тэгээд Эрдэнэ, Жадамба нарын олон айлын үнээнүүд их сүүтэй байна.

	Гомбын бухыг та нар ямар бух гэж бодож байна? Дандаа сайн чанарын бух байна шүү. Би Гомботой саяхан уулзаж сайн ярилцсан юм. Гомбо урьд эрлийз угсааны эр эм хоёр бярууг олж авсан байна. Түүний угсааны эр бяруугаар цөм бух тавьснаар олон бухтай болжээ. Энэ олон бухаар, нутгийн ард та нарын үхрийн үүлдрийг сайжруулах зорилгыг тавьсан байна. Үхрийн мах бэлтгэх болохоор сүү муутай үнээгээ өгдөг байжээ. Үүнийг багийн дарга нар буруушааж зэмлэж байсан нь учрыг мэдсэнгүйгээс болжээ. Ард та нарын зарим нь Гомбыг бух Гомбо, тэнэг Гомбо гэж шоолж байсан нь бас учир мэдэхгүйгээс болсон байна. 

	Гомбо чухамдаа их ухаантай хүн юм. Гомбо бухаа эдлэхгүй, зун өвс бэлтгэж, өвөл хавар ногоон өвсөөр тэжээж тарган байлгадаг байна. Гомбо эцгийнхээ гэрээсийг гүйцэтгэхийн төлөө ард олон та нарт ямар нэг зүйлээр тус болохыг чармайж байсан байна. Тэгээд олон бухаараа сүү ихтэй үнээг бий болгож та нарт тодорхой тусыг хүргэсэн байна. Гомбыг үүнээс хойш бух Гомбо гэж хочилж элэглэхээ боливол зүйтэй гэсэнд хуралдагсдын дотроос Балжир өвгөн босож хэлсэн нь:

	— Гомбын эцэг нь их хашир сайн хүн байсан юм. Гомбо эцгийгээ дуурайсан тун сайн хүн байгаа юм. Гомбын бухын төлийг сүүтэй үнээ болж байна гэж олон хүн хэлдэг, ялангуяа айлын авгайчууд хэлэлцдэг. Энэ ч үнэн байгаа юм. Зарим залуучууд Гомбыг бух энэ тэр гэж хочилж байдаг юм билээ. Одоо тэгж хочлохоо больцгоо! Одоо цэцэн Гомбо гэж байвал таарна гэв. Хуралдсан хүмүүс:

	— Зүйтэй зүйтэй! Цэцэн Гомбо! Цэцэн Гомбо гэж хашхиралдав. Балжир өвгөн дахин хэлэв:

	— Хүүхэд минь! Манай цэцэн Гомбо энд сууж байна шүү гэхэд бүгдээр алга ташив.

	Гомбыг “Бос, бос” гэцгээв. Гомбо босож зогсов. Хүрэн улаан царайтай, эрүүл чийрэг биетэй, хөх даалимбан дээлтэй, баатар сайхан эр байна. Цугласан хүмүүс улам ихээр нижигнэтэл алга ташив. Гомбын хэлсэн нь: 

	— Намайг бух гэцгээдэг юм. Миний олон бухтай нь үнэн юм гээд дуугүй болчхов. Балжир өвгөн хэлэв:

	— Гомбо минь чи, энэ сайхан ажлынхаа учир чанарыг бидэнд хэлж өгдөггүй яах гэж дуугүй яваад байсан юм бэ?

	— Миний бухыг сайн бух гэдгийг та нар харсаар байна. Тэгээд ч бас бух өсгөж байгаа учраа багийн дарга байсан баян Дондогийн хүү Хайдавт хэлсэнд тэр намайг учиргүй загнаад гаргасан юм... Умбаа гэлэнд бас хэлээд үзсэн... Тэгэхэд миний толгой руу тарнидаж гаргасан юм... “Зүгээр зүгээр ухаан чинь ариусна. Чи бухаасаа сална” гэж хэлсэн юм... Би бухаасаа ч салаагүй л дээ. Тэгээд олон хүн намайг мунхаг тэнэг гээд шоолдог боллоо. Тэгэхлээр нэг ч хүнд юу ч ярихаа больсон юм. Манай ганц төрсөн ах ч хүртэл намайг загнахаас өөр, миний ажлын учрыг мэддэггүй юм гээд дуугүй болчхов.

	Сумын дарга босож:

	— Гомбо минь, чи ийм сайхан ажлыг хийе гэж хэдийд яаж санаж эхэлснээ ард олондоо ярьж өгөөч гэв. 

	— Аа, ярих гэдэг хэцүү байна гээд толгойгоо арчив.

	— За тэгвэл чи миний асуусан асуултыг товчхон ганц хоёрхон үгээр хариулаад бай. Тэгвэл болно биз дээ гэв. Гомбо

	— Болно гэж инээмсэглээд ийш тийшээ харав.

	— Чиний бух зүгээр монгол үхэр биш, эрлийз сайн угсааны бух юм уу?

	— Арай л том доо.

	— Чи эрлийз үхрийг хаанаас олж авсан юм?

	— Тээр жил модонд яваад...

	— Ононд, Орос Монголын хилийн ойр очсон биз дээ. Тэнд ямар хүнээс олж авсан юм? 

	— Тавнай гэдэг буриад өвгөнөөс хоёр бяруу худалдаж авсан юм гээд Гомбо нэлээд хөгжилтэй болж цааш ярьсан нь:

	— Тэр өвгөнтэй би хөдөө дайралдаад сахал нь манай аавын сахалтай адилхан болохоор дагаад л явлаа. Тэгсэн чинь, тэр өвгөн манай аавын танил Тавнай гэдэг хүн байлаа. Би түүний хамтаар гэрт нь очлоо. Шөнө боллоо. Шөнө би тэр өвгөнд аавынхаа гэрээсийг хэлсэн юм. Тэр өвгөн намын гишүүн ч хүн юм. Над хоёр бярууг өгч түүнийг маллах, өсгөх, өвс хадах зэрэг олон юм зааж өгсөн юм. Тэгээд л тэр заасан ёсоор нь малласаар байгаад энэ боллоо. Бух Гомбо ч нэртэй боллоо гээд Гомбо хөлсөө арчив. Гомбо бүр чанга дуугаар: 

	— Малчин хүнд бух Гомбо гэдэг муухай нэр бишээ гэв. Олон цөм инээлдэж:

	— Аа Гомбо минь, бух нэртээ дуртай байна шүү. Тэгвэл бух цэцэн Гомбо гэж нэрлэж байя гэлцэв. Сумын даргын хэлсэн нь:

	— Би энд ажиллаад удаагүй боловч, Гомбын сайхан ажлын тухай сонссон юм. Гомбо ухаантай сайн хүн. Зөв ч ажлыг хийж байгаа юм. Гэвч түүний алдаа бол хамаг ажлыг ганц биеэр л хийх гэж оролддог явдал мөн. Малын ашиг шимийг арвижуулах энэ их чухал ажлыг ганц хүн хийхэд их хэцүү. Цаашдаа бүр ч хэцүү болно. Энэ ажлыг олуулаа элбэж хийвэл зүйтэй, ажлыг бүгдээрээ элбэж гүйцэтгэх хэрэгтэй байна гэв. 

	Тэгээд хуралдагсад дүн мүнгээ гаргаад тарав.

	Энэ хурлаас хойш Гомбо их алдартай хүн болов. Гомбын жишээгээр айл бүр малынхаа угсааг сайжруулахыг чармайж оролдох болов. Аймгийн зоотехникч ирж Гомбод санал зөвлөгөөнийг өгөв. Гомбын үхрийг шалгаж үзээд угаасаа нэг гаралтай ойр төрлийн үхрийн цус хоорондоо хольцолдож сүргийн чанар муудах магадгүй гэж зөвлөөд Гомбод өөр сайн чанарын бухыг авчирч өгөв. Тэгээд Гомбын олон бухыг одоо өөрийн сүрэгт байлгаж болохгүй, өөр сүрэгт нийлүүлбэл зохино гэж бусад айлуудад тарааж худалдуулахыг оролдов.

	Гэтэл өнөөх дуугүй Гомбо чинь дуутай болж ярилцаад зоотехникчийн зөвлөгөөнийг зөвшөөрч, багийн даргын зөвшөөрөлтэйгөөр хэдэн хүнтэй нийлж хавь ойрын айлын бүх бухыг өөрийн сүрэгт нийлүүлж нэг сүрэг болгоод өвөл хавар сайн бэлчээрт хариулж тэжээж сайхан маллаж байгаад үнээ хээлтэх үеэр айлуудад хуваарилж өгдөг болов. Тэгэхдээ Гомбо аймгийн зоотехникчээс сургамж зөвлөгөөнийг үргэлж авдаг байв. Сайн бярууг шилж бух тавих, муу бухыг заазлах, айлуудын бухыг хооронд нь сольж хэрэглүүлэх зэрэгт Гомбын үгнээс гарах хүн ойр хавьд үгүй боллоо. Гомбо зохиомол аргаар үнээг хээлтүүлэх зэрэг шинэ боловсон аргад суралцаж түүнийгээ өргөн хэрэглэх боллоо. Гомбын мэдэлд байдаг тусгай сайн үүлдрийн сүрэг үхэр бий боллоо. Гомбо, бухыг тусгай хариулахаар барахгүй, бяруу, шүдлэн зэргийн сувай үхрийг зуны саалийн цагт тусгай сүрэг болгож, алсын сайн бэлчээрт гаргаж хариулах ажлыг зохиолоо. Ингэж малаа сувай хээлтэйгээр ялгаж хамтран хариулах явдал их дэлгэрэв. Гомбо одоо дуугүй явахаа болиод хурал цуглаан дээр хүртэл илтгэл хийдэг болсон ба бичиг үсэгт сайн суралцаад сонин сэтгүүл захиалан авч үргэлж уншдаг боллоо.

	Үүний хажуугаар бас нэг сонин явдал болжээ. Өнөөх торгон Дорж маань, даалимбан Дорж болж, өвчтэй Дорж маань эрүүл Дорж болжээ. Айраг цагаа, ариун агаараас болж бие нь сайхан эдгэрчээ.

	Тэгээд Гомбын юу хэлснээс ер гардаггүй Гомбын хамаг ажилд туслалцдаг их сайн малчин болжээ.

	Ингээд Гомбо Дорж хоёр аавынхаа гэрээсийг сайхан биелүүлж, ард олондоо тустай хэргийг хийжээ.

	                                    

	1953.

cover.jpeg
BYXTOMBO

0. JamauHCyp3H





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/buren_zohiol1.png
LOHNIH
JAMJIMHCYPOH

Bypau
30XU02






images/image2.png
035"?.;-

UAXHM.!i ..:‘38
,{g"" ]
@ FoFiE





images/image.png





